                            III Mövzu. Qafqaz qədim dövrdə
                                           P l a n :

1.Qafqazın ən qədim tayfa birlikləri və dövlət qurumları.
2.Cənubi Qafqaz Assuriya və Urartu yürüşləri dövründə.
3.Qafqaz Midiya və İran ağalığı dövründə.
4.Cənubi Qafqaz və Ellinizm dünyası.
5.Qafqaz uğrunda Parfiya-Roma rəqabəti.


Qafqaz sakinləri haqqında ən qədim yazılı bilgilər e.ə. III minilliyin ikinci yarısına aiddir. Bu dövrdə Qafqazın cənub hissəsi və onun sakinləri haqqında Şumer-Akkad kitabələri ilkin məlumat vermişlər. Urmiya gölü ətrafında yaşayan kuti tayfa birliyinin e.ə.XXIII yüzilliyin sonunda İkiçayarasına yürüşləri və 100 ilə qədər orada hökmranlıq etməsi mixi yazılarında əks olunmuşdur. Kuti dilinin qədim Qafqaz dillərinə, xüsusən onun şərq qoluna-Nax-Dağıstan qrupuna yaxın olması mülahizəsi son dövrün tədqiqatlarında da çox irəli sürülməkdədir. Həmçinin kuti adının qədim Albaniyanın və Dağıstanın uti tayfasının adında daha sonrakı dövrlərdə qorunub saxlanması fikri də mövcuddur. 
           Kuti tayfalarının güclü siyasi birlik yaratması zəngin Şumer şəhər-dövlətlərini ələ keçirmək uğrunda mübarizəyə başladıqları dövrə təsadüf edir. Daha öncə-Erkən Tunc dövründə Kür-Araz mədəniyyətini yaratmış Qafqaz tayfalarının həm təsərrüfat həyatındakı uğurları: əkinçiliyin və maldarlığın güclü inkişafı, tunc alətlər hazırlanması, dulusçuluq və toxuculuq sahəsində öz dövrü üçün yüksək səviyyəyə qalxmaları, həm də İkiçayarası və Ön Asiyanın digər bölgələri ilə daha öncədən çeşidli əlaqələr saxlamaları haqqında arxeoloji tədqiqatlar təkzibedilməz sübutlar vermişdir. Eyni zamanda, bu mədəniyyətin daşıyıcıları Şərqi Avropa düzənliyinin qədim sakinləri ilə də təmasda olmuş, onlarla Ön Asiyanın, xüsusən də İkiçayarasının qədim xalqları arasında mübadilədə vasitəçilik etmişdilər. Bütün bunlar da qafqazın erkən tunc dövrü tayfalarının daha yüksək inkişaf mərhələsinə keçməsi üçün maddi zəmin yaratmışdı.
              Lakin kuti tayfa birliyinin yaratdığı dövlət qurumunun e.ə.III minilliyin sonunda süqut etməsi ilə bir zamanda Qafqaz sakinlərinin bölgədaxili və xüsusən də İkiçayarası ilə əlaqələrinin zəifləməsi baş vermişdi. Nəticədə, sonrakı yüzilliklərdə yerli cəmiyyətlərin sosial-iqtisadi inkişafı prosesi əsaslı surətdə zəiflətmişdi ki, bu da özünü Şimali Qafqaz bölgəsində daha qabarıq büruzə vermişdi. Görkəmli tədqiqatçı L.N.Qumilyev də Xəzəryanı bölgənin e. ə. XVIII-VIII yüzilliklərini”tarixşünaslığın qaranlıq dövrü”adlandıraraq, aborigen etnosların passionarlıq fəallığının kəskin şəkildə aşağı düşdüyünü qeyd etmişdir.
              Qədim yazılı qaynaqlarda e.ə. III minilliyin ikinci yarısında kutilərlə bir zamanda Qafqazın cənub hüdudlarında, Urmiya gölü ətrafında lullubi və ya lullu

(bi(pi) cəm bildirən şəkilçidir)tayfalarından bəhs edir. Lullubilər də kutilər kimi İkiçayarası ilə fəal təmasda idilər və güclü tayfa birliyi yaratmışdırlar. Lullubi tayfa birliyi sonrakı yüzilliklərdə də Cənubi Qafqazın və qonşu ölkələrin tarixində mühüm rol oynamaqda idilər.E.ə.II minilliyin əvvəlində lullubilərin Assuriyada hökmranlıq etməsi, qərb istiqamətində irəliləməsi Hett(xett)mənbələrində qeyd edilmişdir.Lullubilərin döyüşkənliyi, hurri tayfaları ilə çoxsaylı toqquşmaları haqqında da məlumatlar vardır. Lullubi dilinin Elam, Zaqros, Qafqaz və s. qədim dil ailələri ilə bağlılığı haqqında müxtəlif mülahizələr mövcuddur. Bunlarla yanaşı lullubilərin qədim türklərlə bağlı olması fikri də irəli sürülmüşdür. Lakin bu tayfaların dil mənsubiyyəti haqqında bilgilər çox azdır və qəti fakir söyləmək çətindir.
              Qafqazın ən qədim sakinləri arasında e.ə. III minilliyin sonlarından etibarən turukki və su tayfalarının da adı çəkilir. Qaynaqlar Cənubi Qafqazdakı etnik peoseslərdə bu qədim tayfaların da mühüm yer tutduğunu qeyd edirlər.
             Qafqazın yazılı qaynaqlarda adı çəkilən ən qədim sakinlərdən biri də hurri (xurrit) tayfalarıdır. Şumer mənbələri e.ə. III minilliyin ikinci yarısında Qafqazın cənub və cənub-şərq hüdudlarında hurrilərin yaşadığını bildirmişlər. Hurrilərin Cənubi Qafqazın ən qədim sakinlərindən biri olması mülahizəsini hazırda bütün Qafqazşünaslar qəbul etmişlər. Tədqiqatçıların bir qismi isə Kür-Araz mədəniyyəti

nin yaradılmasını bu tayfa birliyi ilə bağlayır və hurrilərin əvvəlki dövrdə Cənubi Qafqazın daha böyük ərazisində yaşadıqlarını qeyd edirlər.
              Hurri tayfaları İkiçayarasının və bütövlükdə Ön Asiyanın qədim tarixində mühüm rol oynamış, e.ə.II minilliyin ortalarında güclü Mitanni dövlətini yaratmışdılar. Bu dövlət Urmiya gölünün qərbindən Şimali İkiçayarasına kimi geniş ərazini əhatə edirdi. E.ə.XVI-XIII əsrlərdə ən güclü dövrünü yaşayan bu dövlət kuti və lullubi tayfa birliklərini də öz təsiri altına sala bilmişdi.Mitanni sakinlərinin-hurrilərin sənətkarlıq məhsulları: silindrvari möhürlər, Ön Asiya tipli xəncərlər bu dövrdə Cənubi Qafqazın digər bölgələrinə də yayılmışdı. Herodot ”Tarix” əsərində matiyenləri (mitanniləri) hurrilərlə eyniləşdirmişdir.
              Hurrilərin yazısı olmuş və zəmanəmizə onların mixi kitabələri gəlib çatmışdır. Bu materialları araşdırmış İ.M.Dyakonov hurri dininin e.ə. I minilliyin əvvəllərində yaşamış alarodilərin (urartuluların) dili ilə, onların hər ikisinin də müasir Qafqaz dil ailəsinin Nax qrupu ilə qrammatik uyğunluğunu və qohumluğunu irəli sürmüşdür.
Qədim qaynaqlarda e.ə. II minilliyin əvvəllərində Qafqazın cənub və cənub-şərq hüdudlarında kassi tayfalarının yaşaması bildirilir. Kassilərin ilkin vətəninin Xəzər dənizinin cənub-şərq sahilboyu bölgələri olduğu güman edilir. Kassilər e.ə.XVI əsrin əvvəllərində İkiçayarasını tutub orada 500 ilə qədər hökmranlq etmişlər. Buradakı kassilər Babil mədəniyyəti və dilinin təsirinə düşmüş, tədricən yerli əhali ilə qaynayıb-qarışmışdılar. Qafqaz diyarında yaşamını davam etdirmiş kassi tayfaları isə Xəzər dənizinin qərb sahili boyunca şimala doğru yayılmaqda idilər.
Kassilər sonrakı yüzilliklərdə də qafqazın ictimai-siyasi həyatında, etnik proseslərdə aəfl iştirak etmişlər. Kassi adının Kaspi şəklində sonrakı dövrdə Qafqazın Xəzərboyu bölgələrində(müasir Azərbaycan və Dağıstanda)geniş ərazidə yaşayan böyük tayfa birliyinin, həmçinin Qafqaz dağı, Kaspi dənizi adlarında  saxlanması bu tayfaların e.ə. I minillikdə də sonrakı dövrlərdə Qafqaz tarixində önəmli rol oynadığını güman etməyə imkan verir. 
                Hazırki dövrdə tədqiqatlara cəlb edilən kassi sözləri və şəxs adları kassi dilinin Hind-Avropa dil ailəsi ilə, eləcə də hurri dili ilə qohum olmadığını göstərir.Ona görə də, kassi(kaspi)tayfalarının Qafqazın qədim türk etnoslarından biri olması ehtimalını əsassız saymaq olmaz.
               Müasir Gürcüstanda Msxeti və Qori şəhərləri arasında Kaspi adlı qədim şəhər olması bu adı daşıyan etnosun Cənubi Qafqazın mərkəzi bölgələrinə də yayıldığını göstərir. “ Moksevay Kartlisay”da Kaspi şəhərinin salınması haqqında aşağıdakı əfsanədən bəhs edilmişdir:”isgəndər Lotun oğlanlarını qaçmağa məcbur edəndə də yarıqaranlıq ölkəyə sıxışdıranda, orada davakar buntürklər tayfası ilə üzləşdi.Buntürklər Kür çayının orta axarı boyunda 4 şəhər dəvə ətraf yerlərdə yaşayırdılar”. Gürcüstan tarixinin qədim dövrünə aid sanballı tədqiqat əsəri həsr etmiş Q.A.Melikişvili də buntürklərin qədim gürcü tayfaları ilə qonşuluqda yaşadıqlarını qeyd etmişdir.
                 Qafqazın etnik siması haqqında məlumatlar e.ə.II minilliyin sonlarına doğru, xüsusən də e.ə. I minilliyin əvvəlində çoxalmağa başlayır. Bu, bilavasitə Qafqazın cənub-qərb hüdudları yaxınlığında Assuriya və Urartu dövlətlərinin yaranması və Qafqazın içərilərinə yürüşlər təşkil etmələri ilə əlaqədardır. Assuriya və Urartu qaynaqları bəhs olunan dövrdə Van gölü ətrafında Urartu, alarodi tayfalarının, Urmiya gölü ətrafında Uratu (alarodi) tayfalarının, Urmiya gölü ətrafında lullubilərin, zamualıların, mannalıların, Qara dənizin cənub-qərb sahilboyu bölgələrində diauxi və gelx(kulx, kolx)tayfalarının, göyçə gölü ətrafında azların, onlardan şimalda və qərbdə saspilərin və digər tayfaların yaşadıqlarını bildirirlər.
                Qafqazın şimalında e.ə.III-II minilliklərdə baş vermiş etnik proseslər, yerli sakinlərin kimliyi haqqında qədim yazılı qaynaqların məlumatları hələlik elmə bəlli deyildir. Bununla belə, müasir dövrdə arxeologiya, antropologiya, etnologiya və linqvistika sahələrindəki araşdırmalara əsasən belə bir fikir irəli sürülmüşdür ki, bəhs olunan dövrdə qafqazın şimal və şimal-şərq bölgələrinin əhalisinin əsas hissəsi qədim qafqaz dillərinin Nax və ya Nax-Dağıstan qrupuna mənsub idi və Cənubi Qafqaz tayfaları ilə-Kür-Araz mədəniyyətinin yaradıcıları ilə sıx bağlı idi. Qafqazın şimal-qərbində isə qədim qafqaz dillərinin qərb –Abxaz-adıq qrupuna mənsub taydalar məskun idilər.
              Tarixşünaslıqda XX əsrin 60-70-ci illərində Kür-Araz mədəniyyəti daşıyıcılarının Qafqazın cənubundan şimalına yayılaraq yerli etnoslarla qaynayıb-qarışması nəticəsində qədim Qafqaz dil ailəsinin şərq qrupuna aid tayfaların formalaşması , son dövrlərdə isə əksinə qədim Qafqaz dilinə mənsub əhalinin daha qədim çağlardan Şimali qafqazda yaşamaları, e.ə.IV minillikdən etibarən isə bu kütlədən Nax qrupuna aid tayfaların ayrılması və bir qisminin Cənubi Qafqaza və Kiçik Asiyaya doğru yayılması mülahizələri irəli sürülmüşdür.

Yazılı qaynaqlarda Şimali Qafqazın qədim sakinləri haqqında ilk xatırlatmalar kimmer tayfalarına aiddir. Assuriya və qədim yunan qaynaqları bu tayfalar haqqında qismən əfsanəvi, qismən də dəqiq və aydın məlumatlar vermişdir. Bu məlumatlara görə kimmerlər Şimali Qafqazın Qara dəniz sahili boyunun və onunla həmhüdud torpaqların köklü sakinləri olmuşlar. Sonralar şərqdən gəlmiş iskit tayfalarının bu bölgələrə axınları ilə əlaqədar kimmerlər cənuba doğru köç etməli olmuşlar. E.ə.VIII əsrin 20-ci illərinə aid Assuriya və Urartu qaynaqları kimmerlər haqqında artıq Qafqazın cənub-qərb hüdudlarında, Kiçik Asiyada yaşayan tayfa kimi bəhs edirlər. Tədqiqatçıların çoxu kimmerlərin bu yeni ərazilərə ilk köçmələrinin e.ə.II minilliyin sonu-I minilliyin başlanğıcında baş verdiyini irəli sürmüşlər. E.ə.VII əsrin əvvəlində isə kimmer tayfalarının Meot-Kulxa yolu ilə, yəni Qara dənizin Qafqaz sahili boyunca cənuba kütləvi surətdə köç etmələri baş vermişdir.

            Kimmerlərin, eləcə də onların ardınca Cənubi Qafqaza və Ön Asiyaya böyük yürüş etmiş iskit tayfalarının kimliyi məsələsi haqqında tarixi ədəbiyyatda çoxlu, həm də bir-birini təkzib edən mülahizələr mövcuddur. Bu mülahizələr içərisində kimmer və iskit tayfalarının və ya ən azı bu ad altında qaynaqlarda adı çəkilən tayfaların bir qisminin türk olmaları daha əsaslı sayılmalıdır.

   Dəmirin kəşfi, daha təkmil alətlərdən istifadə olunması, əkin sahələrinin artması, süni suvarmanın geniş miqyas alması, yaylaq maldarlığının təsərrüfat həyatında mühüm yer tutması bütövlükdə Qafqaz regionunda məhsuldar qüvvələrin inkişafına, sinfi bərabərsizliyin dərinləşməsinə səbəb oldu. E.ə.II minilliyin sonunda Qafqazın cənubunda və cənub-qərb hüdudlarında yaşayan qədim tayfalar ictimai inkişafın daha yüksək mərhələsinə qəməd qoydular.
            Qafqazın cənub-qərbində, Van gölü hövzəsində e.ə.XIII əsrdə ilkin dövlət qurumlarının yaranması haqda Assuriya qaynaqları məlumat verir.Assuriya hökmdar I Salmanasarın öz ölkəsindən şimalda yaşayan tayfa birlikləri üzərinə yürüş etməsinə həsr olunmuş mixi kitabədə Van gölü ətrafında və Qara dənizin cənub-şərq sahili boyunda mövcud olan siyasi birliklərdən bəhs olunmuşdur. Bu kitabədə I Salmanasarın Van gölü hövzəsində Urartru dövlət qurumunu tabe etməsi haqqında məlumat verilmişdir.
              Assuriya qaynaqlarında sonrakı yüzillikdə həmin ərazidə nairi dövlət qurumunun yaranması haqqında bilgi verilmişdir. Assuriya hökmdarı I Tiqlatpalasarın Dəclə çayının mənbəyi yaxınlığında qaya üzərinə yazdırdığı kitabədə Nairi ölkəsinə bir neçə yürüş etməsindən bəhs olunmuşdur. Bu dövrdə Van və Urmiya gölləri arasındakı ərazidə yaşayan tayfalar Assuriya təcavüzünə qarşı birgə çıxış etməyə çalışırdılar. Lakin birləşmə prosesi hələ başlanğıc mərhələsində idi. Ona görə də, I Tiqlatpalasar bir yürüşündə 23, digər yürüşündə 60 Nairi hökmdarını tabe etdiyini təntənə ilə bildirirdi.
               E.ə. IX əsrin əvvəllərində isə Van ətrafı bölgədə Urartu dövləti yarandı. Bu dövlət haqqında həm Assuriya-Babil, həm də Urartu kitabələrində məlumat verilmişdir. Urartu və urartulular adı Assur-Babil qaynaqlarında işlənmişdir. Yerli əhali isə öz ölkəsini Biaynili, özlərini alarodilər adlandırırdı. Görkəmli qafqazşünas İ.M.Dyakonov Ön Asiyanın qədim xalqlarının dillərinə həsr etdiyi monoqrafiyasın

da alarodilərin dilinin Qafqaz dil ailəsinin Nax qrupuna yaxın olduğunu bildirmiş-

dir.
              Urartunun ilk hökmdarı Aramu Van gölü ətrafında yaşayan tayfaları, o cümlədən Van gölündən cənub-qərbdə yaşayan hurri(xurrit)tayfalarını özünə tabe etmiş, güclü dövlət yaratmışdı. Paytaxtı Van gölü sahilində Tuşpa şəhəri idi. Urartu hökmdarları uzun müddət Assuriya ilə uğurla rəqabət aparmış , həmçinin Manna üzərinə və şimal-şərq istiqamətində hücumlar təşkil etmişdilər. Urartu hökmdarı Argişti e. ə.782-ci ildə Arazdan şimala hücum edərək Azlar ölkəsində möhkəmlənmiş, orada İrpuni qalasını inşa etdirmişdi. Bu haqda hökmdar fərmanında qeyd olunmuşdu ki, İrpuni qalası”Blaynili ölkəsinin qüdrətini nümayiş etdirmək və yad ölkəni ram etmək üçün”salınmışdır. Bu qalaya az sonra Fərat çayı boyunda yeni tabe edilmiş Xate, Supani ölkələrindən 6 mindən çox döyüşmü yerləşdirilmişdi. Van qayasının qərb tərəfində Argiştiyə aid kitabədə onun Urmani ölkəsini zəbt etməsi haqqında məlumat aşkar edilmişdir.
              E.ə.777-ci ildə isə Urartu qoşunları Göyçə gölünə kimi irəliləmiş, bu bölgədə yerləşən Etiuni ölkəsini tabe etmişdi. Urartu hökmdarı I Rusa yenidən bu istiqamətdə hücum edərək 23 hökmdarı əsir almış, bu yerlərdə möhkəmlənmək üçün 2 yeni qala saldırmışdı. Bu haqda Göyçə gölünün cənub-qərb sahilində aşkar edilmiş Urartu kitabəsində məlumat verilmişdir. Kitabədə inşa edilən qalalara Urartu ilahiləri Teyşeba və Haldinin adı verildiyi qeyd olunmuşdur. Arxeoloji qazıntılar nəticəsində Zəngi çayı sahilində, İrəvan şəhəri yaxınlığında Qırmızı təpədə Teyşebani qalasının qalıqları aşkar edilmişdir. Bu qala Urartunun şimal-şərq istiqamətində ən ucqar qalası və onun Qafqazın bu hissəsində tutduğu toqpaqların inzibati mərkəzi idi.

             Urartu hökmdarı I Rusa Urmiya ətrafına da hücumlar etmiş, Manna vilayətlərini ələ keçirməyə cəhd göstərmişdi.O, e.ə.716-cı ildə Mannanın Uişdiş vilayətinin hakimi Bqdattini və Zikertu vilayətinin hakimi Metattini öz tərəfinə çəkmiş, Manna hökmdarı Azanı onların əli ilə məhv etmiş, taxta Azanın qardaşı Ullusununu əyləşdirmiş və onun 22 qalasını zəbt etmişdi. Lakin Assuriya hökmdarı II Sarqon bunun qarşısını almış, e.ə.715-ci ildə yürüş edərək Urartunun 9 şəhərini ətrafındakı yaşayış məskənləri ilə birlikdə ələ keçirmiş, Mannanın 22 qalasını da geri almışdı. Bu yürüş zamanı Zikirtunun mərkəzi şəhəri Parda da ələ keçirilmişdi.

              Bu hafisələrdən bir il sonra kimmerlər Urartuya hücum etmişdilər. Assuriya kitabəsində urartuluların bu yürüşdən bərk qorxuya düşmələri əks olunmuşdur. Bu dövrə aid digər Assuriya mənbəsində mannalıların Urartunun Van gölü ətrafında yerləşən Musasir və Karsipar vilayətlərinə hücum etmələri haqqında məlumat verilmişdir. E.ə.VI əsrin başlanğıcında Urartunun əsarət altına aldığı yerli tayfaların və iskitlərin birləşmiş qüvvələri bu dövlətə ağır zərbə vurdular.E.ə.585-ci ildə isə Urartu ərazisi tamamilə Midiyaya qatıldı.
                E.ə.I minilliyin ilk əsrlərində Qafqazın cənub hüdudlarında, Urartu ölkəsində alaroidlərlə yanaşı, hurri tayfaları da yaşamaqda idilər. Qaynaqlarda erməni tayfalarının bu regiona köç etmələrinin daha sonrakı dövrlərdə baş verdiyi qeyd edilmişdir. Maraqlıdır ki, müasir dövrdə erməni tarixçilərinin də əksəriyyəti erməni tayfalarının Ermənistan hüdudlarına gəlməsinin Urartu hökmdarlarının dövründə baş verməsini qəbul edir, bu zaman əsas dəlil kimi İrpuni qalasında yerləşdirilən döyüşçülərin bir qisminin erməni olması fikrini irəli sürürlər. Lakin bu döyüşçülərin etnik mənsubiyyəti ilə əlaqədar mənbələrdə hər hansı bir məlumatın olmaması, bu iddianı ciddi qəbul etməyə imkan vermir.

                Midiyalılar(madalar)haqqında ilk məlumatlar e.ə.I minilliyin başlanğı

cına aiddir. Assuriya hökmdarı III Salmanasar e.ə. IX əsrin 30-cu illərinə aid kitabə

sində midiyalıların üzərinə  hücum etməsi və onları xərac ödəməyə məcbur etməsindən bəhs etmişdir. Assuriya qaynaqlarına görə, Midiya ölkəsi Mannadan cənub-şərqdə yerləşirdi. E.ə.IX-VIII əsrlərdə Midiyada çoxlu sayda tayfa birlikləri mövcud idi. II Sarqonun Midiyada 45 hökmdardan xərac alması haqqında məluma

tı burada hələ vahid dövlət yaranmadığını göstərirdi. Herodota görə, bu istiqamətdə ilk addım e.ə.VII əsrin başlanğıcında Midiya tayfa ittifaqlarından birinin başçısı olan Deyok tərəfindən atılmışdı. O, digər tayfaları da özünə tabe edərək böyük siyasi birliyin əsasını qoymuşdu. Onun varisi Kar-Kassi(Kassilər məskəni)qalasının hakimi Kaştariti e.ə.673-cü ildə Assuriya ağalığına qarşı üsyan qaldırdı, iskitlərin və kimmerlərin köməyi ilə ölkəsini azad etdi. Bu zaman Midiyanın paytaxtı Ekbatan şəhərinin əsası qoyuldu.
                Midiya hökmdarı Kaştariti ilə iskitlərin arasında e.ə.VII əsrin 50-ci illərində toqquşma oldu. Vuruşma zamanı Kaştariti öldürüldü və ölkəsi iskitlərin tabeliyinə düşdü. Yalnız Kiaksar taxta çıxdıqdan sonra Midiyada 28 il davam etmiş iskit ağalığına son qoyuldu. Kiaksar hərbi islahat keçirərək iskitlərin gəlişindən sonra qoşunun təşkilində yaranmış qarışıqlığa son qoydu:piyadaları atlılardan ayırdı,nizəçiləri və oxatanları da ayrı-ayrı dəstələrə böldü. Beləliklə, çoxsaylı və möhkəm intizamlı nizami ordu yaratdı.
                E.ə.VII əsrin 20-ci illərində yetərincə güclənən Midiya Assuriyaya qarşı mübarizəyə başladı. Babil dövləti də şimal istiqamətində öz ərazisini genişləndir-

məyə cəhd edərkən Assuriya ilə toqquşmalı oldu. E.ə.616-cı ildə Babil qoşunu Aşşur şəhərini ələ keçirib dağıtdı. Bu haqda məlumat verən “Gedd xronikası”assuriyalıların köməyinə gəlmiş Manna əyanlarının ələ keçirildiyini də qeyd etmişdir. Bu mənbə həmçinin Aşşurun ələ keçirilməsi zamanı Kialsarın Babil hökmdarı Nabupalasar ilə görüşüb öz aralarında”dostluq və ittifaq bağladılar”-yazmışdır. Müttəfiqlərin e.ə. 612-ci ildə Nineviya üzərinə birgə hücumu nəticəsində, assuriyalıların”Aslanlar yuvası”kimi öydükləri paytaxt şəhəri acımasızcasına, əsasına kimi dağıdıldı.
               Yüzillər boyu qonşu tayfaları və ölkələri rəhmsizcəsinə qarət edib diz çökdürən Assuriya e.ə.605-ci ildə tamamilə fəth edildi, ərazisi qalib dövlətlər arasında bölüşdürüldü. Elə bu zaman Cənubi Qafqaz ölkələri:Manna, İskit şahlığı və Urartu Midiyanın tabeliyinə keçdi. Lakin ilk vaxtlar bu dövlətlər Midiyanın müttəfiqləri kimi çıxış edirdilər və öz idarəçiliklərini saxlamışdılar. Yalnız Lidiya ilə müharibə ərəfəsində - e. ə.590-cı ildə bu dövlətlər qəti şəkildə Midiyaya birləşdirildilər və onların daxili müstəqilliklərinə son qoyuldu.
              Kiçik Asiyanı bütünlüklə ələ keçirmək uğrunda Midiyanın Lidiyaya qarşı başladığı müharibə e.ə.585-ci ildə may ayının 28-də gündüz döyüş zamanı Günəşin tam tutulması ilə əlaqədar dayandırıldı. Tərəflər bunu pis əlamət sayıb döyüşə son verdilər.Bağlanan sülh müqaviləsinə görə, Halis(Qırmızı İrmaq) çayı bu iki dövlət arasında sərhəd müəyyən edildi. Bununla Şərqi Anadolu , eləcə də Qara dənizin cənub-şərq sahili boyu bilgələri Midiyanın nəzarətinə keçdi. 
             E.ə.VII əsrdə bu bölgələrdə yeni müstəqil dövlət qurumu yaranmışdı. Gürcü tədqiqatçılarının Yeni Kolxida adlandırdıqları bu dövlət Qərbi Gürcüstanda. Qara dəniz sahili boyunda yaranan yunan koloniyaları ilə sıx əlaqə saxlayırdı.

              Qara dənizin Qafqaz sahilləri boyunda ilk yunan məskənləri e.ə.VII əsrdən yaradılmağa başlanmışdı. İlk vaxtlar yunanlar yerli tayfaların məskənlərinin yanında öz kiçik ticarət məntəqələrini düzəldirdilər. E.ə.VI əsrdə Milet şəhərindən çıxmış yunanlar Fasis(indiki Poti) və Dioskuria(indiki Suxumi)koloniyalarının əsasını qoydular. E.ə.I minilliyin ortalarında qara dənizin şərq və cənub-şərq sahillərində həmçinin Fanaqoriya, Qorqippiya, Kerasunt, Trabuzond və digər yunan şəhərləri yaradılmışdı.
              Bu koloniyalarda yunanlar sənətkarlıq və ticarətlə məşğul olur, yerli əhali

dən zorla qopardıqları torpaqlarda əkinçiliklə məşğul olurdular.Yunanlar həmçinin qul ticarəti ilə məşğul olur, ətraf yerlərdəki tayfalardan hərbi əsirləri satın alırdılar. Tədricən yunan koloniyalarında yerli tayfaların nümayəndələri də məskunlaşırdı və getdikcə bu əhalinin sayı artdı. Digər yunan şəhərlərində olduğu kimi, bu koloniyalarda da qul əməyindən geniş miqyasda istifadə edilirdi.
               E.ə.I minilliyin ortalarından etibarən yunanlar Fasisdən Rioni çayı ilə Qafqazın içəirilərinə, hətta oradan Kür çayına keçərək Xəzər dənizinə, oradan da Mərkəzi Asiyaya və Hindistana ticarətə gedirdilər. Arxeoloji qazıntılar zamanı Qərbi Gürcüstan ərazisindən çoxlu sayda yunan gümüş sikkələri tapılması bu ticarət əlaqələrinin geniş miqyas aldığını göstərirdi. Kolxidada yunanların təsiri ilə qafqazda ilk dəfə e.ə.VI əsrdən yerli sikkələr-kolxidkalar zərb edilməsinə başlanmışdı. Rus sovet tədqiqatçısı A.İ.Boltunovanın araşdırmalarına görə, ilk zamanlarda kolxidkalar Qara dəniz sahilboyundakı yunan şəhərlərində kəsilir və Kolxidaya gətirilirdi.

              E.ə.VI əsrin əvvəlində Cənubi Qafqazın əhəmiyyətli bir hissəsi Midiyanın tabeliyində idi. Bu, İskit və Urartu dövlətlərinin tabe edilməsindən sonra baş vermişdi.Elə ona görə də Herodot “Kolxidadan Madaya girmək cçətin deyil”-deyə yazırdı. Yenə də həmin müəllif məlumat verir ki, iskitlər”Fasis(Rioni çayının) yaxınlığında Madaya soxulmaq”niyyətində idilər. Bu məlumatlara əsasən güman etmək olar ki, müasir Gürcüstan torpaqlarının şərq hissəsi Midiya imperiyasının tərkibinə daxil edilmişdi və ya onun himayəsi altında idi. 

        Cənubi Qafqazda yeni,gənc dövlətlərin təşəkkülü və inkişafı Ellinizm dövrünə təsadüf etmişdi. Makedoniyalı İsgəndərin istilaları nəticəsində möhtəşəm imperiya yaradılmasından başlanan mərhələ Qədim Dünya tarixində çox mühüm və yeni bir dövrün-Ellinizm mərhələsinin başlanması kimi qəbul etmişdir. Ellinizm mahiyyətcə Elladadan Hindistanadək uzanan çox geniş bir regionun sivilizasiya

larının təqribən üç yüzillik qarşılıqlı təsiri tarixidir. Ellinizm Qərb və Şərq quldarlıq cəmiyyətlərinin inkişafında yeni, daha yüksək mərhələ olmaqla, yunan mədəniyyətinin keçmiş İran imperiyasına daxil edilmiş ölkələrə güclü nüfuzu dövrü idi.
                 Doğrudur, Ellinizmin ilkin əsasları, yəni Şərqlə Yunan dünyasının tanış
lığı daha öncədən-Yunan-İran müharibələri  dövründən başlanmışdı. Lakin əvvəlki yüzilliklərdə çox zəif və epizodik hal olan qarşılıqlı təmaslar İngəndərin Şərqə yürüşündən sonra daha geniş miqyas almışdı. Minlərlə yunan və makedoniyalı Şərq ölkələrində, o cümlədən Cənubi Qafqazda, əsasən də şəhərlərdə məskunlaşmışdı. Yunanlarla yerli qafqaz əhalisinin müxtəlif sahələrdə qarşılıqlı əlaqələri daha intensiv xarakter almışdı.Bunlar da öz növbəsində Qafqazdakı ictimai-siyasi və sosial-iqtisadi proseslərə ciddi təsir göstərmişdi.
                 Ellinizm təkcə uzaq ölkələr arasında müxtəlif xarakterli iqtisadi əlaqələrin canlanmasına deyil, həm də müxtəlif yunan təsisatlarının, yunan elminin, təhsilinin, ədəbiyyat və incəsənətinin Qədim Şərq cəmiyyətlərinə nüfuz etməsinə, beləliklə, forma və mahiyyətcə yeni mədəniyyətin təşəkkülünə zəmin hazırladı. Son dərəcə böyük əhəmiyyətə malik olan bir amil də Şərqin geniş ərazilərində, o cümlədən Cənubi Qafqazda yunan dilinin yayılmasından ibarət idi.

                 Yunan-makedoniyalılar Böyük və ya Aşağı Midiyaya, xüsusilə onun mərkəz rayonlarına daha çox əhəmiyyət verirdilər. Çünki. Mərkəzi Asiya vilayətləri ilə əlaqə məhz Midiya canişinliyi vasitəsilə saxlanılırdı. Ona görə də, Selevki hökmdarları həmin Midiya torpaqlarını yunan-makedoniyalıların bilavasitə hakimiyyəti altına almağa çalışır və burada hərbçilərin məskunlaşdırıldığı çoxlu qəsəbə salırdılar. Antik müəlliflərin əsərlərində bu barədə xeyli məlumat qalmışdır. Polibi bildirmişdir ki, İsgəndərin təşəbbüsü ilə”Midiya qonşu barbar xalqlardan qorunmaq üçün hər tərəfdən ellin şəhərləri ilə əhatə edilmişdir”. Sonralar Ammian Mersellin yazırdı:”Midiyada varlı şəhərlər də, qala tipində tikilmiş məskənlər də, əhali də eyni dərəcədə çoxdur”.
                 Ellinizm Aşağı Midiyanın məişətinə, mədəniyyətinə, siyasi həyatına dərindən nüfuz etmiş, ölkə ayrı-ayrı hissələrə parçalanaraq əvvəlki siyasi birliyindən məhrum olmuş, onun əhalisi olan midiyalılar isə etnik simalarını itirib digər tayfalara və xalqlara qarışmışdılar.

                  Kiçik Midiyaya gəlincə o, getdikcə daha artıq dərəcədə müstəqil Atropaten dövlətinə, əhalisi isə atropatenlilərə, yəni qədim Azərbaycan xalqına çevrilirdi. Görünür, Atropatın varisləri də dövlətin banisinin ənənəsini davam etdirərək, yunan-makedoniyalıların ölkəyə soxulmasına “yol vermirdilər”, hər hal

da mane olurdular. Yeri gəlmişkən, yəqin ki, bu cəhət Ellinizm dövründə Atropatenin və bütövlükdə Cənubi Qafqazın tarixinə dair yazılı qaynaqların yox dərəcəsində olmasının əsas səbəblərindəndir.
                 Lakin heç bir şeyə baxmayaraq, Ellinizm hər halda Atropatenə və bütövlükdə Cənubi Qafqaza da nüfuz edirdi. Kerefto dağlarından bir yunan kitabəsi tapılmışdır ki. Bu da yunan dilinin, yazısının və hüquq normalarının Atropatenə, hətta onun ucqar bölgələrinə də çox dərin nüfuz etdiyini göstərir. Gürcü mənbələrinə görə, e.ə.III əsr Kartli(İberiya)dövləti tarixində Ellinizm elementlərinin üstünlüyü dövrü olmuşdur. Bu dövrdə erməni dövlətlərində də yunan dili və yunan yazısı geniş yayılmaqda idi. Bütün rəsmi sənədlər, ticarət müqavilələri və digər yazışmalar yunanca aparılırdı. Həmin dövlətlərin idarəçilik sistemlərində, inzibati bölkgü, vergi və mükəlləfiyyətlər qoyulması və s. sahələrdə ellinizm təsiri hiss olunmaqda idi.
                 Bu dövr bütün yeni Qafqaz dövlətlərinin, o cümlədən Atropatenin möhkəmlənməsi və onun şəhərlərinin genişlənməsi ilə səciyyəvi idi. Qonşu vilayətlərdəki yunan-makedoniyalılar kimi, atropatenlilər də geniş şəhərsalma işlərinə başlamışdılar. Atropatenin antik ənənə ilə təsdiqlənən bir neçə şəhəri haqqında məlumat qalmışdır. Bunlar Qazaka, Fanaspa, Fraaspa, Aqanzana şəhərləri və Atropaten ərazisində tapılmış bir neçə yaşayış yeridir. Qədim adlarını bilmədiyimiz, lakin ümumən antik dövrə aid olan bir neçə başqa abidə də məlumdur.
               Antik müəlliflər Atropatenada və digər Qafqaz ölkələrində kifayət dərəcədə inkişaf etmiş şəhər həyatının olduğunu təsdiq edirlər. Fraaspa, Qazaka, Fanaspa, Aqnazana, Qəbələ, Msxeta və digər şəhərlər Ellinizm dövrünün mühüm şəhərləri sırasında xatırlanır. Lakin tədqiqatçılar üçün çətin olan cəhət ondan ibarətdir ki, həmin şəhərlərdən çoxunun yeri indiyənədək qəti şəkildə müəyyənləşdirilməmişdir.Məsələn, Mil  düzündə, iki təpə üzərində yerləşmiş, xəndəklərlə əhatələnmiş və keramikası, sikkələri və digər tapıntıları ilə e.ə.IV əsrə-yeni eranın I əsrinə aid olunan Təzəkənd şəhər yeri erkən orta əsr mənbələrində xatırlanmış qədim Paytakaranla eyniləşdirilir.
               Bununla yanaşı, mövcud olan yazılı qaynaqlar və arxeoloji materiallar aydın şəkildə göstərir ki, yeni eradan əvvəlki son iki-üç yüzillikdə Cənubi Qafqazda şəhərlər və şəhər həyatı nisbətən yüksək səviyyəyə çatmışdı. Ellinizm zamanı Cənubi Qafqazın şəhərləri artıq mühüm siyasi-inzibati və strateji mərkəzlər, ticarət-sənətkarlıq və mədəniyyət mərkəzləri idi. Antik Cənubi Qafqazın urbanizasiyası əsaslı sosial-iqtisadi, siyasi və mədəni dəyişikliklərlə yanaşı gedirdi. Cənubi Qafqaz şəhərləri öz xarakterinə və quruluşuna görə qonşu vilayətlərin antik şəhərlərindən o qədər seçilmirdi.
               Artıq e.ə. I minilliyin ortalarında Cənubi Qafqazın müxtəlif ərazilərində daş, şüşə və metal möhürlər yayılmışdı. Belə metal üzük-möhürlər e.ə.V-IV əsrlərdə antik dünyada və Şərq ölkələrində də yaxşı məlum idi. Bütün bunlar təqribən e.ə.I minilliyin ortalarında regionun sosial-iqtisadi həyatında baş verən köklü sənət sahələri yüksək inkişaf səviyyəsinə çatmışdı. Məsələn, Albaniyada lap qədimlərdən məlum olan metallurgiya və metal emalından, dulusçuluq və toxuculuqdan əlavə , e.ə. IV-III əsrlərdə yarımqiymətli daşlar emalı, fil dişindən məmulat hazırlanması, balıq yapışqanı, müxtəlif məlhəmlər və i.a. istehsalı kimi yeni sahələr meydana gəlmişdi. Keramika istehsalının, zərgərliyin inkişafı davam edirdi. Albaniyada dəmirişləmə, xüsusilə onun bir sahəsi olan silahsızlıq son dərəcə yüksək səviyyəyə çatmışdı. Alban ustaları qonşu ölkələrdə də yüksək qiymətləndirilən qılıclar, xəncərlər, ox ucları, nizələr, dəbilqələr qayırırdılar.
                Arxeoloji qazıntılar Ellinizm dövrü Albaniyasında və bütövlükdə Cənubi Qafqaz ölkələrində e.ə. III əsrdən etibarən yunanların təsiri ilə damüstü kirəmit istehsalına başlandığını göstərir. Kirəmit istehsalı isə Cənubi Qafqaz şəhərlərində geniş tikinti işləri aparıldığına dəlalət edir. Cənubi Qafqazda metalişləmə sənətinin müxtəlif sahələri yüksək inkişaf səviyyəsinə çatmışdı. Bu dövrdə Cənubi qafqazda nəinki ayrı-ayrı sənət sahələri güclü inkişaf edirdi, həm də sənətin öz daxilində əhəmiyyətli bir şaxələnmə və dar ixtisaslaşma baş verirdi.

                 Ellinizm dövründə Cənubi Qafqazda zərgərlik də nəzərə çarpacaq dərəcədə inkişaf etmişdi. Arxeoloji tədqiqatlar nəticəsində, xüsusilə qəbirlərdə aşkar edilmiş, bəzək əşyaları öz formalarının və istifadə olunmuş materialların rəngarəngliyi ilə fərqlənir. Bunlar metaldan, şüşədən , gildən, pastadan, müxtəlif qiymətli və yarımqiymətli daşlardan hazırlanırdı. Bəzək əşyalarının tərkibinə qadın baş bəzəkləri-çələnglər, boyunbağlar, qolbağılar, üzüklər, asma bəzəklər, sancaq

lar, toqqalar, muncuqlar, müxtəlif tikmələr və s. daxil idi.
                 Bəzək əşyalarının böyük bir qrupu antik dövrdə geniş yayılmış qolbağılardan ibarətdir. Qolbağılar tuncdan, gümüşdən, qızıldan, dəmirdən qayrılırdı. Ayrı-ayrı keramik qolbağı nümunələri də məlumdur. Kişi və qadın qəbirlərində tez-tez üzük və sırğalar rast gəlinir-bunlar formaca bir-birindən fərqlidir. Onlar əlvan metallardan, dəmir və sümükdən düzəldilir; bəzən qiymətli daşlardan və şüşələrdən qaş qoyulur, zoomorf təsvirlər, həndəsi ornamentlərlə bəzədilirdi. Qaşlı üzüklər möhür rolunu oynayırdı və bir qayda olaraq, qaşsız üzüklərə nisbətən daha sonrakı dövrlərə aiddir. Üzük-möhürlərin bir çox nümunələri qafqazlıların, o cümlədən albanların Ellinizm dünyası ilə geniş iqtisadi və ticarət əlaqələrə malik olmalarını təsdiq edir.
                Qədim Roma dövlət e.ə. II əsrin ortalarında Aralıq dənizi hövzəsində ən güclü dövlətə çevrilmişdi. Selevkiləri ağır məğlubiyyətə uğradan romalılar Kiçik Asiyada geniş işğallara başlamışdılar. Roma legionerləri Pont və erməni dövlətləri ilə qalibiyyətli müharibələr nəticəsində Qafqazın cənub-qərb hüdudlarına qədər irəliləyə bilmişdilər. E.ə.66-cı ildə isə Roma sərkərdəsi Qney Pompey onunla üz-üzə gəlməkdən qorxub Kolxidaya, oradan da Şimali qafqaza-Bospor padşahlığına qaçan Pont hökmdarı VI Mitridatı təqib edib ələ keçirmək üçün Albaniya və İberiya ərazilərinə daxil oldu.

               Roma tarixçisi Böyük Plini bu yürüşlə bağlı yazmışdır ki, Pompeyin Cənubi Qafqaz ölkələrinə yürüşünün bir məqsədi də Hindistandan Qara dəniz sahillərinə və Yunanıstana doğru uzanan ticarət yolunun Qafqazdan keçən hissəsi üzərində nəzarəti ələ keçirmək idi. Çünki, e.ə.I minilliyin ortalarından Yunanıstan

dan qara dənizin Qafqaz  sahilindəki Fasis şəhərinə, oradan Rioni çayı ilə sarapan
(Sorapani) qalasına kimi gəmi ilə fedir, oradan quru yolla İberiyaya və oradan axan Kür çayına, bu çayla Albaniya ərazisindən keçərək   Xəzər dənizinə, oradan Oks(Amu-dərya)çayı vasitəsi ilə Baktriyaya, oradan da  7 günə Hindistana gedib çatmağa imkan verən ticarət yolundan istifadə edilməkdə idi. E.ə.II əsrin sonlarından etibarən Çindən Mərkəzi Asiyaya və Aralıq dənizi sahillərinə doğru Böyük İpək yolu ilə ticarət əlaqələrinin yaranması da Qafqazdan keçən yolların əhəmiyyətini artırmışdı.

                 Roma tarixçisi Appian “ Mitridatika”adlı əsərində qeyd etmişdir ki, Pom

pey Kolxlar ölkəsindən yan keçərək yürüşə başlamışdı. Lakin bu zaman Albaniya        

hökmdarı Oroys və İberiya hökmdarı Artok Roma qoşununu öz ölkələrinə buraxmaq istəmədilər və 70 minlik qoşunla onun qarşısını kəsdilər. Pompeyin “Bioqrafiyası”nı yazmış digər Roma müəllifi Plutarx isə qeyd etmişdir ki. Roma sərkərdəsi Erməni ölkəsindən keçib Albaniyaya daxil oldu, lakin qış mövsümü başladığı üçün Kür sahilində düşərgə saldı. Albanlar 40 minlik qoşunla Pompeyin düşərgəsinə hücum etdilər. Bu döyüş E.ə.66-cı ilin dekabr ayında Kür çayı sahilində,çox güman ki, Qazax-Borçalı bölgəsində baş vermişdi. Çünki, Strabon Ermənistandan Albaniyaya Kür çayının dərəsi boyunca keçid olduğunu və əvvəlcə Pompeyin , sonra da Kanidinin bu keçiddən istifadə etdiklərini yazmışdır. Bu döyüşdə albanlar igidliklə vuruşsalar da, daha yaxşı təlim keçmiş və təcrübəli legionerlər qalib gəldilər. Döyüşdən sonra Albaniya hökmdarı elçilər göndərib Pompeylə sülh bağladı.
                 Romalılar Albaniyadan İberiyaya hərəkət etdilər. Pompey iberlərlə böyük döyüşə girdi və onları ağır məğlubiyyətə uğratdı. İberlərin 9 min döyüşçüsü həlak oldu. 10 mindən çoxu əsir alındı. İberiya hökmdarı Romaya tabe olduğunu bildirdi.

                 E.ə.65-ci ilin əvvəlində Roma qoşunu Suram aşırımdan keçərək Kolxidaya daxil oldu. Lakin VI Mitridat artıq bu ölkəni çoxdan tərk etmişdi. Pompey dağın ətəyində düşərgə yaratdı və Kolxida hökmdarının onun hüzuruna gəlməsini tələb etdi. Romalıların bu yürüşü zamanı Surium və Fasis şəhərləri ələ keçirildi. Pompey Kolxidanı Romanın vassalına çevirdi və onun iradəsini yerli sülalənin nümayəndəsi Aristarxa həvalə etdi.
               Plutarxa görə, e.ə.65-ci ildə Pompey yenidən Albaniyaya yürüş etmişdi.Çünki, Roma qoşunu İberiyaya hərəkət edəndə albanlar arxadan qəfil zərbələr vurmaqla onu qəzəbləndirmişdilər. Alban hökmdarının qardaşı Kozis 60 min piyada, 12 min atlıdan ibarət qoşunla romalıların qarşısını kəsdi. Alazan çayı vadisində ilə baş verən yeni döyüşdə Pompey hərbi hiylə işlədərək alban qoşununu tələyə saldı. Çoxlu sayda alban döyüşçüsü məhv edildi. Bu döyüşdə romalılara qarşı kişilərlə yanaşı qadınlar da igidliklə vuruşmuşdular. Roma legionerləri döyüşdə çoxlu sayda yara almış qadın döyüşçülərin cəsarətlə vuruşmaqda davam etmələrindən heyrətlə bəhs etmişdilər. Bu hadisə antik müəlliflər tərəfindən Albaniyadan şimalda döyüşkən amazonkaların yaşamaları haqqında əfsanələrin yayılmasına səbəb olmuşdur.
              Bu döyüşdən sonra Oroys Pompeyə çoxlu hədiyyə və girovlar göndərərək tabe olduğunu bildirdi. Dion Kassinin yazdığına görə, “ Pompey albanlar ilə sülh sazişi, sonra da elçilər vasitəsi ilə Kaspi dənizinə qədər Qafqazın başqa tayfaları ilə müqavilələr bağladı”.
              Albaniya hökmdarı ilə barışdıqdan sonra romalılar Xəzər sahillərinə doğru hərəkət etdilər. Lakin albanlar ölkənin içərilərinə doğru irəliləyən legionerlərə ciddi müqavimət göstərdilər, qəfil zərbələrlə düşmənin ağır itkilər verməsinə səbəb oldular. Ona görə də, Pompey qoşuna zəhərli ilanların tələfat verməsini bəhanə edərək, bu yürüşü yarımçıq dayandırıb geri döndü.

              Pompeyin bu yürüşlərindən sonra Cənubi qafqaz dövlətləri Poma tabeliyini qəbul etmək məcburiyyətində qaldılar. Pompeyin Pomada zəfər keçidini təsvir edən Appian girovlar arasında erməni hökmdarı II Tiqran və oğlu, Pont hökmdarı VI Mitridatın 5 oğlu və 2 qızı, Kolxida hökmdarı Olfak, İberiyadan 3, Albaniyadan 2 əyanın olmasını bildirmi.dir. Roma müəllifinin məlumatına görə, Kapitoliyadakı təntənən mərasim zamanı girovların heç biri edam edilməmiş, əksinə onların hamısı, hökmdar nəslindən olanlar istisna olmaqla, dövlət hesabına vətənlərinə qaytarılmışdı.
              Ə d ə b i y y a t :

1.Əliyev Q.Ə.Qafqaz tarixi. Bakı, 2008

2.Алиев И.Г.История Мидии. Баку, 1960

3.Артамонов М.И.История хазар.Л.,1962
4.Бабаев И.Кавказская Албания. Баку, 1990
5.Виноградов В.Б.Центральный и Северо-восточный Кавказ в скифское  

    время. Грозный,1972
PAGE  
17

